
Limiar

Cara lectora, caro lector:

Nunca tería escrito estas páxinas que veñen a seguir se previamente non 
tivese investigado en profundidade a vida e a obra do poeta mindoniense 
Antonio Noriega Varela, tema da miña tese de doutoramento defendida en 
1992. Na primeira fase de pesquisa sobre este autor dei con moitos textos del 
que ficaran esquecidos ou ocultos en xornais e revistas da súa época, sen que 
el mesmo os resgatase para algún dos seus libros e sen outros investigadores 
ou investigadoras repararen neles polo xeral, aínda que si nalgún caso con-
creto. Encontreime así cunha parte importante da súa obra, arredor dun terzo 
do total da súa produción, que era comunmente descoñecida e que mostraba 
algunhas facetas do poeta até aquel momento ignoradas. Cumprindo un de-
ber inherente á pesquisa académica, dei a coñecer todos aqueles textos nun 
volume que levou por título A cara oculta de Noriega Varela (biografía e tex-
tos esquecidos), publicado en 1992. Incluín entre eses textos os tres “Xuicios 
do Ano” publicados n’ O Gaiteiro de Lugo en 1937, 1938 e 1939, embora xa 
con algunha dúbida de que deixei constancia escrita, porque neste caso xa 
previamente outro investigador os exhumara e llos atribuíra a Noriega sen 
levantar ningunha sombra de dúbida sobre tal autoría. 

E é aquí onde entra en xogo o polígrafo Filgueira Valverde, naqueles anos 
encargado directo da elaboración do famoso calendario lucense, pois foi 
del de onde partiu tal atribución ao poeta da montaña. A historia completa 
contarase no transcurso destas páxinas, mais agora quero salientar que, 
segundo a miña pesquisa sobre Noriega foi avanzando, o convencemento 
de este non ser o autor deses textos converteuse en total. Manifesteino xa 
noutras publicacións posteriores, mais sen chegar ao esclarecemento total 
do enigma, labor que agora quero completar porque sentía tamén que era 
unha débeda que tiña contraída coa verdade dos feitos e co propio Noriega 
e o seu contorno máis próximo.

A procura da verdade levoume a (re)descubrir un Noriega Varela compro-
metido con Franco e coa Falanxe, aínda que iso puidese non ser do agrado 
dalgunhas persoas ou do mesmo poeta se aínda vivise; mais tamén me leva 
agora a non o facer cargar coa autoría duns textos que non escribiu, em-
bora defendan esa mesma causa de modo claro e directo. E nesa procura 
da verdade cheguei de novo a Filgueira Valverde, para min o verdadeiro 

autor deles como tentarei demostrar, pois considero que agora dei con to-
das as claves que me permiten facer tal afirmación. Como antes nada tiña 
en contra de Noriega Varela e, polo contrario, admiraba a súa produción 
literaria, tamén agora nada teño en contra de Filgueira Valverde, a quen 
non tratei persoalmente, e desde hai tempo valoricei positivamente, como 
filólogo e investigador sobre a lingua e a literatura galegas, o seu labor de 
erudito e o importante contributo ao noso acervo cultural que supón a súa 
inxente obra. E aínda vou máis lonxe e declaro, desde a miña condición de 
nacionalista galego, que estimo o seu traballo en prol da causa galeguista 
en tempos de graves carencias e dificultades como as existentes na época 
anterior ao inicio da Guerra Civil de 1936.

Por tanto, as páxinas que veñen a seguir deben ser vistas como un contributo 
ao mellor coñecemento da nosa historia cultural, literaria e mesmo lingüística, 
ben como unha tentativa de esclarecer un problema autorial a respecto duns 
textos concretos, e de ningún modo como un ataque a ninguén nin como un 
posicionamento persoal a respecto de que autora ou autor é máis merecente 
do recoñecemento social. Loxicamente, non podo obviar que estamos no ano 
en que Filgueira Valverde é a figura a quen a Real Academia Galega dedica 
o Día das Letras Galegas e que arredor deste feito se ten xerado algunha 
polémica na sociedade. Por iso mesmo, a responsabilidade das persoas 
dedicadas á investigación é tentarmos esclarecer a verdade relativa á vida e á 
obra das autoras e autores a quen se consagra ese día, para que a sociedade 
poida ter elementos suficientes para as mellor coñecer e valorizar. 

Non pretendo someter a xuízo nestas páxinas o comportamento ou a per-
sonalidade de Filgueira Valverde. O que someto a xuízo crítico é a autoría 
de tres textos concretos publicados nun modesto calendario lucense, os 
“Xuicios do Ano” de 1937, 1938 e 1939 n’ O Gaiteiro de Lugo. A conclusión 
a que cheguei, e que xa adianto, é que foi Filgueira Valverde quen os escri-
biu e para iso fíxose preciso ter en conta outros xuízos sobre este autor, uns 
positivos e outros non tanto.

O título que lle dei ás presentes páxinas inspírase ou é correlativo co do 
meu primeiro traballo sobre Noriega e pretende responder ao contido da 
obra. Neste sentido, no capítulo 4 reprodúcense os tres extensos poemas 
agora atribuídos por min a Filgueira Valverde e no resto das páxinas irán 
aparecendo outros textos en verso que son da mesma autoría ou que teñen 
moitas posibilidades de o seren. O subtítulo recolle, por súa vez, e sen ningún 
afán oportunista, os temas principais que subxacen neste traballo, nos tres 
textos sometidos a escrutinio e n’ O Gaiteiro de Lugo deses anos; o nacional-
catolicismo, tamén presente, dáse por incluído no termo ‘franquista’.

1. Tres poemas na procura de autor

A faceta de Noriega Varela como poeta comprometido co bando sublevado 
en 1936 contra a legalidade republicana foi posta de manifesto por Claudio 
Rodríguez Fer na súa tese de doutoramento A literatura galega durante a 
guerra civil (1936-1939), lida no ano 1991. Xa con anterioridade, o mesmo 
autor publicara algún artigo (Rodríguez Fer 1990a, 1990b) onde considera-
ba Noriega Varela autor dos tres “Xuícios do Ano” aparecidos no popular 
calendario O Gaiteiro de Lugo no período en que se desenvolveu a Guerra 
Civil, isto é, durante 1937, 1938 e 1939. Mais hai que ter en conta que nos 
tres textos non figura ningunha indicación da autoría, feito explicábel polo 
seu forte compromiso a favor do bando franquista e tamén porque non era 
nada estraño que textos dese teor figurasen como anónimos noutros núme-
ros da mesma publicación. 

Desde o primeiro momento tiven dúbidas sobre tal atribución por non 
acreditar en que a lingua e o estilo dos textos fosen os de Noriega, até que 
finalmente cheguei ao convencemento pleno de este non poder ser o seu 
autor; e así o fixen constar xa en 1992, dando razóns que me pareceron 
suficientes (Freixeiro 1992b). Previamente, incluíra con reservas eses tres 
“Xuícios do Ano” en Freixeiro (1992a), baseado no criterio de Rodríguez 
Fer, que por súa vez se apoiaba no testemuño de Filgueira Valverde. Porén, 
un estudo máis repousado de toda a obra de Noriega Varela, feito con moti-
vo da preparación da miña tese de doutoramento Antonio Noriega Varela: 
vida e obra. Edición crítica, lida en xullo de 1992, fixo que as sospeitas 
fosen en aumento, chegando a me cuestionar a inclusión deses tres textos 
dentro da obra do autor de Do Ermo; e finalmente supriminos, pasándoos a 
apéndice, á hora de publicar o traballo; en nota de rodapé ao título “Textos 
de atribución dubidosa a Noriega Varela” indicaba o seguinte:

Estes textos, que non levan ningunha indicación de autoría, foron atri-
buídos a Noriega por Claudio Rodríguez Fer en “O Gaiteiro vai á guerra” 
(A Nosa Terra, Vigo, nº 432, 17.5.1990) e A literatura galega durante a 
guerra civil (1936-1939), Tese de doutoramento inédita, Universidade 
de Santiago de Compostela, 1991. Razóns de carácter fundamentalmente 
lingüístico, aínda que tamén métrico, estilístico e ideolóxico, lévannos 
a cuestionar seriamente tal autoría, a pesar de vir refrendada por Xosé 
Filgueira Valverde (Freixeiro 1994a, II: 567).

Noutra nota ao final da edición do “Xuicio do Ano” de 1937 explicitaba tales 
motivos:

Algunhas das razóns que levan a dubidar da autoría de Noriega son de 
carácter métrico (vv. 1-7 decasílabos, v. 8 hendecasílabo, v. 17 hexasílabo: 
estas irregularidades son impropias do autor, magnífico versificador), or-
tográfico (i-à no v. 40, i-o no v. 42, etc.; ca en vez de co-a no v. 54; ao en 
vez de ó no v. 138; etc.), morfosintáctico (plurais tabeiróns, v. 98, xamóns, 
v. 104, bens, v. 123, xamais usados polo autor e expresamente rexeitados; 
dous casos de teísmo, v. 65 e v. 130, que nunca se dan no autor) e léxico (a 
forma galegos, que o autor nunca usou) (Freixeiro 1994a, II: 570).

En nota ao texto de 1938 facía constar: “Tamén neste texto aparecen rasgos 
impropios do autor: contracción ao (vv. 1, 6, 90), grafías i-auga (v. 25), 
i-alma (v. 27), pra os (v. 85), de novo galegos (v. 107), etc.” (Freixeiro 
1994a, II: 574). E noutra nota final ao “Xuicio do Ano” de 1939 concluía: 

Alén das razóns dadas nos textos anteriores, que aquí se repiten acen-
tuadas (ao, i-os, galegos, ceo, chans, etc.), pódese observar a presenza 
dunhas formas léxicas impropias do autor: siños (v. 59), doores (v. 63), 
Apóstolo (v. 69), etc; os pareados de alenxandrinos da segunda parte 
do poema (vv. 59-78) tamén son insólitos no autor. A isto engádese 
un transfondo ideolóxico de carácter galeguista en todo o poema, que 
Noriega nunca tivo, e que máis ben fai pensar nun poeta partícipe das 
inquietudes lingüísticas das Irmandades da Fala, que o poeta mindo-
niense combateu, ou dos ideais galeguistas que animaron a xeración do 
Seminario de Estudos Galegos, dos que tampouco participou. Este texto 
é o que presenta máis evidencias para negar practicamente a autoría de 
Noriega (Freixeiro 1994a, II: 577).

Nese mesmo ano 1994 saíu do prelo a obra A literatura galega durante a 
guerra civil, de Claudio Rodríguez Fer, onde se mantén a atribución dos 
textos a Noriega xa realizada en traballos anteriores (Rodríguez Fer 1994: 
98-104); en concreto, afirma a respecto do primeiro texto:

Igualmente, o contido vese tamén afectado pola circunstancia guerrei-
ra, sobre todo nos “Xuicios do Ano” que facía Noriega Varela, como xa 
puxemos de manifesto en 1990. No de 1937, o poeta increpa ao ano an-
terior por traer “guerra, fames, traballo”, pero pide a Deus que o perdoe 
por producir tamén “novas de pas: / goberno, leises, cousas dos vellos” 
(p. 2). Noriega tracexa unha imaxe caótica do período gobernado pola 
Fronte Popular, que describe a través do tópico do mundo ao revés e da 
insubordinación revolucionaria da xuventude ante a tradición dos vellos 
(Rodríguez Fer 1994: 100).

Cita a seguir varios versos deste texto, como fai logo cos outros dous. Tres 
anos despois publícase Os poetas galegos e Franco. Estudio e antoloxía, de 
Alonso Montero (1997); este estudioso toma en consideración o meu po-
sicionamento sobre o tema para afirmar: “Nas razóns non ideolóxicas non 
vai descamiñado Freixeiro Mato, pero, verbo das estrictamente ideolóxicas, 
non hai nos ‘Xuícios’ nada que non poida subscribi-lo cidadán Antonio 
Noriega Varela, antirrepublicano, antigaleguista, afervoado franquista e ata 
falanxista” (Alonso Montero 1997: 15-16). Mais xa nos meus traballos an-
teriores tentara esclarecer o perfil ideolóxico de Noriega (Freixeiro 1992a: 
101-126) e ao cuestionar a autoría dos tres textos, afirmaba que isto “non 
afecta para nada ao claro apoio do poeta ás forzas rebeldes dirixidas polo 
xeneral Franco, apoio patente noutros poemas en galego e español desta 
mesma época” (Freixeiro 1992b). De todas as formas, Alonso Montero atri-
búe a Noriega uns versos do “Xuicio do Ano” de 1937, citándoos ao lado 
doutros de Cabarcos Suárez en que se alude a Franco eloxiosamente, e 
outros versos do xuízo do ano de 1938 (Alonso Montero 1997: 84 e 108), 
cando existen diferentes textos indubitabelmente norieganos onde tamén 
se cita e se louva o ditador.

Voltei sobre o tema en 1999 aproveitando a ocasión dunhas ‘Xornadas de 
estudio e debate: Guerra civil (1936-1939) e literatura galega’ organizadas 
polo Consello da Cultura Galega en Santiago de Compostela. A miña in-
tervención tiña por título “A poesía bélica de Noriega Varela e tres poe-
mas apócrifos”, recollida nas actas das xornadas, que foron publicadas por 
Edicións Xerais no ano 2006; nela, após relatar todas as composicións de 
Noriega durante a guerra, en galego e en español, onde ficaba ben explícito 
o seu apoio ao golpe militar, a Franco e á Falanxe, ben como a súa crítica 
despiadada á República, ao galeguismo e aos persoeiros e símbolos de am-
bos, negaba categoricamente que puidese ser o autor deses tres “Xuicios do 
Ano” de 1937, 1938 e 1939. E facíao coas seguintes palabras:

Lendo versos como estes un ten a sensación de non estar perante o autor 
de Montañesas e Do Ermo ou das composicións satíricas e humorísti-
cas da súa última época, senón diante dun poeta ideoloxicamente moi 
conservador pertencente ao movimento galeguista máis de direitas que, 
dalgunha maneira, teña participado das inquietudes lingüísticas das Ir-
mandades da Fala ou dos ideais galeguistas que animaron a xeración 
do Seminario de Estudos Galegos, como é o caso do proprio Filgueira 
Valverde, por exemplo. Neste sentido é sintomático, ademais, o feito de 
que non haxa nos tres textos nengunha crítica directa ou indirecta ao ga-
leguismo e aos seus símbolos e institucións, verdadeira teima constante 
de Noriega nos “Xuícios do ano” anteriores (Freixeiro 2006: 93).

Xa suxería daquela, sen me atrever a afirmalo, a posibilidade de ser Filgueira 
o seu autor. Mais o que si pretendía deixar claro era que eses poemas non 
os escribira Noriega de ningunha maneira, embora reunise algunhas condi-
cións idóneas para lle ser atribuída a autoría; por iso continuaba a afirmar:

Asumindo como asumimos que Noriega Varela non é o autor destes tres 
textos, ficaría por aclarar a identidade do verdadeiro autor dos mesmos, 
cuestión sobre a que xa temos dado algunhas orientacións como as 
suxeridas nas liñas precedentes. Mais o que si nos parece claro é que 
Noriega Varela reunía as condicións adecuadas -ideoloxía franquista, au-
toría de ‘xuícios’ anteriores na mesma publicación, falecimento en 1947 
e esquecimento da crítica- para ser considerado o seu autor ou para, in-
teresadamente por parte de alguén, facelo carregar coa autoría duns tex-
tos que a determinada altura no discorrer dos acontecimentos políticos 
podían resultar incómodos ou seren considerados como politicamente 
incorrectos (Freixeiro 2006: 93-94).

Con efecto, foi Noriega quen cargou coa autoría duns textos que el non 
escribira. E, como xa se dixo, tal atribución foi realizada verbalmente por 
Filgueira Valverde. Este chegara a Lugo a finais de 1935 como profesor de 
Lingua e Literatura Española do Instituto e deseguida se converteu no verda-
deiro responsábel da publicación en que os textos apareceron, O Gaiteiro 
de Lugo. Calendario Gallego, durante os anos da guerra e posteriores, 
como el mesmo recoñeceu por escrito: “Dende o 1936, en que collín da 
man a redacción, publicouse enteira e continuamente en galego” (Filgueira 
Valverde 1991: [2]). Esta mudanza da condición bilingüe do calendario para 
a de monolingüe en galego, debida certamente a Filgueira, prodúcese na 
realidade no número de 1937, non no de 1936, o que non quere dicir que el 
non comezase a traballar nesta publicación neste último ano, pois é eviden-
te que os calendarios había que os preparar dun ano para outro. Noriega, 
por seu turno, desaparece totalmente d’ O Gaiteiro de Lugo no número de 
1936 e non volta a aparecer nel curiosamente até despois da súa morte, que 
tivo lugar no ano 1947; Filgueira faise plenamente responsábel da edición 
de 1937, sen isto implicar que non puidese colaborar na confección do nú-
mero anterior, embora non semelle probábel. 

Así pois, é Filgueira Valverde a persoa máis cualificada para coñecer o au-
tor do “Xuicio do Ano” de 1937; e, segundo el propio confesou a Claudio 
Rodríguez Fer, tal autor era Antonio Noriega Varela, quen persoalmente lle 
tería entregado as composicións. Esta foi a versión que Filgueira Valverde 
deu ao profesor e escritor lucense, segundo este tamén me ratificou en 
conversa privada, e que o propio Filgueira me confirmou persoalmente e 
de forma ben concisa cando, nun encontro no Museo de Pontevedra, eu 

pretendía falar do tema con el; após unhas cordiais palabras iniciais, cando 
lle expuxen o motivo da miña visita mudou para un ton máis frío e distante, 
e remitiume ao que dixera a Rodríguez Fer, e que este xa tiña publicado, 
sen querer entrar en ningún tipo de diálogo comigo sobre a cuestión. 

Chegado a este punto, isto é, estando totalmente seguro de que os textos 
non eran de Noriega e que probabelmente podían ser da autoría do propio 
Filgueira, ficou pendente pola miña parte aprofundar máis un pouco no 
tema para poder desvendar a autoría deses tres poemas bélicos. Faltábame 
nomeadamente un mellor coñecemento da figura do galeguista ponteve-
drés e un estudo demorado do seu modelo de lingua. Mais nesa altura de 
1999 as miñas angueiras docentes e investigadoras impúñanme outras prio-
ridades, de modo que o tema ficou arrecantado á espera de mellor ocasión, 
que agora se presenta coa polémica dedicatoria a Filgueira do Días das 
Letras Galegas 2015. 

Acho que é esta unha boa oportunidade para tentar resolver o enigma, sen 
máis intención que a de servir á verdade dos feitos e a de contribuír para 
un mellor coñecemento da nosa historia literaria. Só pretendo esclarecer 
un episodio confuso, non xulgar comportamentos de ninguén. Coido que 
xa teño demostrado que Noriega Varela era politicamente moi conservador 
e contrario as forzas políticas da esquerda republicana, como parece que 
tamén o era Filgueira; no entanto, Noriega era antigaleguista dun punto de 
vista político, en canto nas páxinas que veñen a seguir non só non se discu-
te o galeguismo de Filgueira como mesmo se reafirma. 

Mais a cada quen o seu: a Noriega o que é de Noriega e a Filgueira o que 
é de Filgueira.

2. Noriega Varela e Filgueira Valverde na 
Segunda República e durante a Guerra Civil

A chegada da Segunda República colle Noriega na etapa final da súa vida e 
a Filgueira case no inicio da súa do punto de vista profesional como profe-
sor, investigador e ensaísta.

Noriega Varela vive os momentos previos á chegada da República e os inicios 
desta como mestre na Graña de Vilarente, no concello lucense de Abadín. En 
1930 comezou a publicación de Vallibria, revista de Mondoñedo en que tan-
to vai colaborar o poeta, tamén con textos satíricos de forte contido político, 
e ao ano seguinte inicia a colaboración  n’ O Gaiteiro de Lugo, onde tamén 
cultivará a sátira contra o galeguismo e as forzas republicanas e de esquerda. 
Naquela altura, alén de en recitais, participa en diversos actos que, con distin-
tos motivos, se foran celebrando no seu Mondoñedo natal, sendo o de máis 
sona a homenaxe que se tributou conxuntamente en 1930 a tres mindonien-
ses ilustres: Leiras Pulpeiro, Pascual Veiga e o propio Noriega Varela. 

 No curso 1931-1932 xa está de mestre na escola de Santa María de Chavín, 
á beira do río Landro e nas proximidades de Viveiro. Alí vai Noriega encarar 
os últimos anos de docencia, camiño xa da xubilación, contando con novas 
amizades como Francisco Leal Insua, Antonio Aparicio Ferreiro, Xosé Nistal 
López, o industrial Xosé Barro, Henrique Chao Espina e outros. Esta etapa 
de mestre en Chavín vai coincidir coa Segunda República e logo coa Guerra 
Civil. Diante destes acontecementos posiciónase claramente e sen ambi-
güidades. Coherente coa súa liña ideolóxica tradicionalista e ultracatólica, 
opúxose á República e ás medidas secularizadoras tomadas por esta, como 
podemos ver en carta a Trapero Pardo do ano 1933:

Hay en derredor mío una muy pintoresca fauna de pisaflores, con reloj 
de pulsera y calcetines de color malva, que a pié juntillas cren (los blas-
femos) que desapareció Dios con la monarquía, que antes de ellos, no 
se sabía absolutamente nada, y que van a sustituir, muy ventajosamente 
(miñas cousiñas), la enseñanza religiosa...

Estos resalados creen asimismo (ya con más fundamento), que soy yo 
cachivache de antaño y que por antigualla hay que arrinconarme, o 
prenderme fuego.

Ya que otra cosa no permiten las circunstancias, continúo rezando las 
oraciones de entrada y salida, y por tamaño desacato, no cesan de criti-
carme y de maldecirme (en Freixeiro 1994a, II: 441)1.

Coa chegada da República, Noriega continuou por tanto a exercer a súa 
profesión de mestre de acordo cos seus principios ideolóxicos de sempre. 
Así, mantivo o crucifixo na súa escola, en contra das disposicións oficiais; 
este feito será publicamente gabado polo primeiro gobernador civil do cha-
mado ‘Movemento Nacional’, Ramón Bermúdez de Castro, quen, nunha 
das súas primeiras circulares, de 11 de agosto de 1936, ordenou a reposici-
ón dese símbolo relixioso, mencionando expresamente o comportamento 
de Noriega. Na circular ordena que 

se proceda por todos los señores alcaldes a la colocación en todos los 
salones de clases de las escuelas de esta provincia del símbolo sagrado 
de la Cruz de Cristo para que en esos centros se formen ciudadanos 
españoles amantes de su Patria, y prontos a toda suerte de sacrificios en 
un holocausto.

Consecuente con este asunto he de hacer presente a los habitantes de 
esta provincia que se reistaurará el crucifijo en todas las escuelas de la 
misma menos en la de niños de Santa María de Chavín, porque en ella 
no faltó ni un solo instante su Augusta Presencia, merced a la firmeza, a 
la gallardía y a la serena fe del maestro nacional que la regentaba D. An-
tonio Noriega Varela, inspirado poeta de la montaña lucense y por serlo, 
con la delicadeza y finura espirituales necesarias para hacer alarde de 
rasgo tan meritorio, que yo por lo que tiene de enaltecedor para el Cuer-
po a que pertenece el referido maestro, me honro en hacer patente para 
la debida ejemplaridad y merecida alabanza (en Freixeiro 1992a: 78). 

A imprensa e os autores que apoian o Movemento louvan a circular do 
gobernador e a mención expresa a Noriega2. Este mesmo feito é lembrado 
igualmente en Vallibria, onde se publica unha composición que Noriega 
dedicara ao xeneral Sanjurjo no seu desterro en Estoril con motivo da am-
nistía do ano 1934, o que confirma claramente o compromiso ideolóxico do 
poeta, adquirido xa antes da guerra, coas forzas que se sublevarán contra 
a legalidade republicana. Non deixa de ser curioso, no entanto, que esta 
poesía fose escrita en lingua galega, pola persoa a quen ía dirixida.

1	 Nesta citación e nas sucesivas de Noriega Varela os itálicos corresponden a subliñados no 
orixinal e son, por tanto, da súa responsabilidade.

2	 Véxase J. S.: “El Crucifijo en las escuelas” (Vallibria, Mondoñedo, nº 340, 23.8.1936). Tamén 
resalta o seu valor Leal Insua (1943: 103-110): “Protestaron los marxistas, le visitaron ins-
pectores, se le amenazó con expulsarlo. Todo inútil. Su contestación era invariable: antes 
se marcharía él que dejar sin Dios a los niños”.

Durante a Guerra Civil participará en actos políticos a favor dos sublevados, 
como acontece o 17 de xaneiro de 1937 en Landrove, onde vai recitar un poe-
ma en español nunha velada a beneficio do exército rebelde, que comeza así:

Señor Don Vicente Hermida,
pues sois vos quien convida,
y es España el aliciente,
mi pobre musa adormida,
surge y responde: ¡presente!

Por este edén virgiliano
pasa el Landro más ufano
desde que perdió de vista
a «la canalla marxista»,
que abate Queipo de Llano3.

Neste período da guerra a súa actividade poética non só non diminuíu 
como mesmo se incrementou, orientada polo camiño da poesía política, 
agora en lingua castelá. Trátase de sátiras dirixidas contra as forzas republi-
canas e en prol das rebeldes que foron publicadas na revista Vallibria, de 
onde tiramos algúns exemplos: 

¡Arriba, oh Madre-España!, 
¡en pie el Pilar está! 
y en la tumba que, traidor, te cavó Azaña 
sucumbirá 

(“Paso a España”, 9/8/1936)

Y cara al sol, que la baña, 
vamos del Caudillo en pos 
los hombres de buena entraña, 
los de ¡arriba y viva España!, 
cuantos creemos en Dios 

(“Aurora de un fausto día”, 31/1/1937)

La Musa de la montaña 
otra vez vuestros pies besa. 
Gran Señora, ¡Viva España! 

(“El cantor de la montaña para la egregia dama 
Dª Pilar Franco de Jaraiz...”, 20/6/1937) etc.4 

3	 Publicado en Vallibria, Mondoñedo, nº 363, 31.1.1937, e recompilado en Freixeiro (1992a: 189).

4	 Alén das datas sinaladas en Vallibria, tamén se poden ler estes textos completos e outros 
do mesmo tipo en Freixeiro (1992a: 188-193), ou ben en Freixeiro (1994a, II: 133-145).

A lectura destes textos non deixa ningunha dúbida sobre o posicionamento 
do autor durante a Guerra Civil.

Por outro lado, Noriega opúxose desde o principio a calquera movemento 
político ou institución que, sequera timidamente, tentase incorporar a lin-
gua galega a outros usos diferentes daqueles relacionados coa preservación 
das tradicións populares e, por tanto, ao nacionalismo galego. Mais será no 
período republicano cando máis explícitos fará os ataques ao galeguismo 
político a través de publicacións periódicas. Noriega non só non militou 
nunca no campo galeguista, como foi usado de escudo contra el por parte, 
por exemplo, de Jaime Solá (Freixeiro 1992a: 117-121), quen deixa boa 
constancia disto nas páxinas de Vida Gallega. O propio poeta combateu 
con teimosía tal ideoloxía, segundo poñen en relevo os “Xuicios do Ano”  
n’ O Gaiteiro de Lugo (véxase 3.2).

O final da guerra, co triunfo do bando que el apoiou, tróuxolle novos fol-
gos poéticos e rexuveneceu o seu espírito, a se instalar de novo case por 
completo no idioma galego e iniciando unha serie de colaboracións en 
Vallibria, os “Informes litterae”, que nos mostran un Noriega optimista, sa-
tírico e burlón, próximo dalgunhas composicións da mocidade (véxanse en 
Freixeiro 1992a: 177-181). Mais co final da guerra chegou tamén o final da 
súa vida profesional, após 40 anos de exercicio do maxisterio; a xubilación 
fíxose efectiva a principios de 1940. Esta nova situación parece romper co 
seu optimismo e iniciar o declive poético e vital. El mesmo conta a experien-
cia a Otero Pedrayo nunha carta en que tamén mostra desilusión co trato 
recibido; talvez esperase outro da súa reputación de poeta ou do posiciona-
mento a favor do novo réxime, cando manifesta ironicamente: “Ciertísimo 
que no fuí de los mentores seleccionados para ir a dar lustre a España a la 
nación de Musolini, saltando por las picas de Flandes; pero Vd., benefactor 
mío, bien sabe que ni el Duce pudiera, con justicia, llamárme bárbaro” (en 
Freixeiro 1992a: 226). Morrerá o poeta en Viveiro no ano 1947.

Noriega sempre foi un home conservador e católico de carácter tradiciona-
lista. Para el a relixiosidade está intimamente unida á tradición, mesmo a 
facer parte dela. Acéptaa e deféndea como algo natural e indiscutíbel, que 
constitúe unha parte importante do legado dos nosos devanceiros, igual 
que o dengue ou a monteira. A tradición convértese nunha relixión para o 
poeta e a relixión imprégnase na tradición. Tal adscrición ideolóxica dáse 
durante toda a súa vida, aínda que non se evidencie, coa mesma clareza, en 
todas as etapas da súa existencia, sobre todo naquelas en que a sociedade 
está rexida por eses mesmos principios ou, polo menos, non os pon en 
perigo. Cando isto acontece, cando a partir de 1931, coa proclamación da 

Segunda República española, se poñen en cuestión a tradición e a relixión, 
entón será cando Noriega, mesmo con valentía, asumirá unha militanza ac-
tiva en defensa do tradicionalismo católico, agora en perigo. Non mantén, 
por tanto, Noriega unha posición de acomodación ao poder: defende con 
firmeza os seus principios ideolóxicos, a se enfrontar mesmo a ese poder, 
cando foi necesario, como no caso da manutención do crucifixo na súa 
escola a que antes se aludiu.

En conclusión, Noriega Varela, ao ver en perigo os seus ideais políticos 
de signo tradicionalista na derradeira etapa da súa vida, abandonando en 
parte a liña poética emprendida en Do Ermo, botará man novamente da 
súa musa satírica e burlona e fará unha serie de composicións de carácter 
político-humorístico en contra da República e do galeguismo, ben como 
dos seus máis cualificados representantes e das ideas progresistas en xeral, 
no período 1931-1936, mantendo nesta poesía de carácter prebélico o uso 
da lingua galega. Iniciada a guerra en 1936, fiel á liña ideolóxica mantida 
ao longo de toda a vida, pon a súa inspiración poética ao servizo da causa 
dos militares sublevados contra a legalidade republicana, nunha serie de 
composicións en exaltación da Falanxe e de Franco en que abandona o 
ton humorístico por outro máis grave, mudando tamén a lingua galega pola 
castelá. Neste sentido, non coñecemos textos bélicos en galego de Noriega 
Varela durante os tres anos que durou a guerra.

Filgueira Valverde, por seu turno, aínda que naceu e morou durante a maior 
parte da súa vida na cidade de Pontevedra, onde desempeñou un papel de 
relevo tanto no ámbito social como cultural (Torres 2014), vai ter contacto 
con outras localidades durante a década de 30 e, en concreto, coa cidade 
de Lugo, máis próxima e familiar para Noriega. De todas as formas, ambos 
xa se debían de coñecer anteriormente, pois o escritor mindoniense era 
un poeta recoñecido e admirado e Filgueira non podía ignorar a súa obra 
como bo coñecedor da literatura galega. Así nolo confirma unha carta de 
Otero Pedrayo ao profesor pontevedrés de 10 de marzo de 1926 probabel-
mente5, cando Noriega aínda gozaba da protección oteriana como mestre 
en Trasalba, aínda que xa a preparar o seu retorno a terras luguesas:

Noriega está pasando un tempo de traballos e cavilaciós: ten pedido o 
traslado pra terras de Lugo. Conviría que o Seminario lle fixera un-a invi-
tación porqu’ il é moy cobarde pra presentar-se soilo con nosco. Tem-os 

5	 En Filgueira Valverde & Otero Pedrayo (2009: 67) figura “[1927], marzo 10”, o que quere dicir 
que o ano non constaba ou non se lía ben no orixinal; mais debe ser 1926, pois en 1927 xa 
Noriega estaba de mestre na Graña de Vilarente, no Concello de Abadín, como el mesmo lle 
conta a Otero nunha carta datada a 15 de febreiro de 1927: “Comienzo a respirar desde el 28 
de agosto del año próximo pasado, dia en qe. salí de Trasalba” (en Freixeiro 1992a: 214).

tamén a parte económica: il non pode sofrir os gastos de viaxe pol-a 
moita xente que se lle afasta na casa. Nos poremos o que faga falta, mais 
si o Seminario poidera axudar con algo, non viría mal. Falo-lle d’ isto 
pol-a confianza que teño con vostede considerando-o como un amigo 
de vella data. A cousa naturalmente, arregraría-se entre nós, os deiquí 
(Filgueira Valverde & Otero Pedrayo 2009: 67).

Estase a referir Otero ao ingreso de Noriega Varela no Seminario de Estudos 
Galegos, que se produciu con data de 14 de marzo de 1926 segundo consta 
nos arquivos deste, no mesmo día en que o fixeron Gonzalo López Abente, 
Ramón Cabanillas e Victoriano Taibo. Mais neses mesmos arquivos lese 
que, como Cabanillas, Noriega “tampouco puido asistir â velada” (véxase 
Freixeiro 1992a: 67). Na realidade, o que aconteceu foi que este nunca 
acreditou nas institucións do galeguismo e só pola estreita relación con 
Otero aceptaría ese nomeamento, que nunca valorizou, como tampouco 
a súa pertenza á Real Academia Galega, cuxa proposta de entrada foi 
aprobada un pouco despois, o 29 de agosto de 1927. Os galeguistas, entre 
os que se achaba Filgueira, querían atraer Noriega á súa causa, mais esta 
nunca foi a del. Así se deduce tamén do fragmento da carta de Otero que 
se acaba de citar. 

No entanto, Filgueira Valverde, sendo estudante no Instituto de 
Pontevedra, xa entrou en contacto co galeguismo, que intensificará ao 
chegar a Santiago de Compostela para facer os seus estudos universita-
rios, etapa en que xa comeza a escribir nos xornais. El mesmo nolo conta 
nas “Verbas limiares”, asinadas co seu propio nome, á obra Agromar que 
asina como “J. Acuña”, onde vai narrando as vidas paralelas dos dous 
autores que son un só:

Un día atopámonos na primeira conferencia que se dou na nosa fala 
en Pontevedra, unha conversa de Otero Pedrayo encol da aldeia gale-
ga, que nos abreu un mundo de anceios. No mesmo Castromil saímos 
pra Compostela, onde pousamos naquela casiña da Azabachería en que 
Brañas escribira o “Regionalismo”. Alí vivimos os días inesquecibres da 
fundación do Seminario, das xeiras pol-a Amahía, dos xuntoiros na casa 
de Tobío, de “Adral” e da Exposición Castelao. Xuntos rubimos co Ar-
cebispo Lago as escadeiras do Pazo no día da sua entrada; os dous nos 
axuntamos nelas naquel abrente morno en que fumos escoitar a sua vos 
por derradeira.

Daquela escribíamos xa nos xornás: Acuña na “Galicia”, eu en “Renova-
ción”. Daviña escolmaba a nosa prosa. Axiña viñeron as colaboracións 
de pago: Acuña no “Ideal”, eu no “Pueblo”; un “Glosas” a 10 ptas., outro 
“Vieiros” a 15; él en castelán, eu en galego.

(Agromar 8)

Inicios ideolóxicos e intelectuais de Filgueira Valverde ben diferentes dos 
de Noriega, que estudou no Seminario do seu Mondoñedo natal e logo 
exerceu de mestre. Xa en 1925, con apenas 19 anos, Filgueira, alén de ser 
membro activo e destacado do Seminario de Estudos Galegos, no cal per-
maneceu até á súa disolución no ano 1936, publica en Lar a obra Os nenos 
e dous anos despois, en 1927, O Vigairo. De facto, foi membro fundador 
do Seminario no ano 1921 e desde o ano seguinte dirixiu a súa Sección de 
Historia da Literatura até ao inicio da guerra, colaborando activamente en 
todos os traballos que alí se levaron a cabo. Licenciado en Dereito pola 
Universidade de Santiago de Compostela en 1927, seguiu logo estudos de 
Filosofía e Letras (Sección de Historia) nesta mesma universidade e na de 
Zaragoza. Mais xa nese mesmo ano comeza a súa carreira docente como 
profesor axudante na Cátedra de Lingua e Literatura Españolas no Instituto 
de Ensino Medio de Pontevedra, condición en que continuou até ao ano 
1933, cando se converte en profesor titular do mesmo centro6.

Por tanto, a chegada da Segunda República colle Filgueira a traballar ac-
tivamente no Seminario de Estudos Galegos, a dar aulas no Instituto de 
Pontevedra e continuando a súa formación humanística, que daría como pri-
meiro resultado importante a defensa da tese de doutoramento en 1936 sobre 
La Cantiga CIII. Noción del tiempo y gozo eterno en la narrativa medieval, 
galardoada con premio extraordinario. Continúa igualmente coa súa carreira 
literaria e foi nos primeiros anos da República cando ideou a obra de teatro 
Agromar. Farsa pra rapaces co pseudónimo “J. Acuña”, como el mesmo ex-
plicita no prólogo: “De tal xeito xurdíu nun dia de vran do 1932 esta obriña 
do escolante Acuña”. Publicada logo en 1936, a obra é concibida como un 
“berro de irmandade” para facer agromar a conciencia galeguista entre a xen-
te nova, como a seguir di nese mesmo limiar onde transparecen o galeguis-
mo e o catolicismo como claros referentes ideolóxicos do autor:

Que o sangue mozo do vivir paisano fecunde o corpo feble da Galicia 
allea. Imos gañar a nosa vida. A nosa i-a dos outros; esta i-a outra: a nosa 
propia vida. Imos espertar a Terra, a inzar no corpo valorento dos mozos 
revellidos o pulo dunha concencia e dunha fé. Seremos nós os homes 
novos que quere o chan galego?

(Agromar 12)

O segundo lance da obra leva como entrada “Onde o señorito pra quen 
dera o sangue Xelo, adeprende a servir á sua Terra. E fala o saber dos vellos 
por boca dos rapaces”, idea que logo se desenvolve e se concreta nos par-

6	 Segundo García Alén (1974: 35), de onde tiro os datos relativos a esta etapa na vida do autor.

lamentos da personaxe chamada “Don Enrique”, que sinala o compromi-
so galeguista á mocidade, na liña do programa do Seminario de Estudos 
Galegos, e que lle marca un horizonte de formación fóra do país que non 
pasa precisamente por Madrid:

A aldeia pide que estudiedes o que os probes non poden estudiar. A nosa 
Terra pide inxenieros que sepan do millo e das patacas, das doenzas das 
prantas e da mellora do gando, do mel, do viño, dos piñeiros... de todal-
as cousas que a nosa grande irmán, a Terra, cría.

[...]

Non, a Madrid non. Mais lonxe. Que saben en Madrid das nosas cousas? 
A Dinamarca, a Bélxica, ás terras ceibes en que non hai señoritos nin 
mendiños, onde se vive pra o traballo e pra o ben.

(Agromar 74)

Mais non foron as actividades docentes e intelectuais as únicas que ocupa-
ron o tempo de Filgueira nos anos republicanos. Tamén colaborou na fun-
dación e militou no Partido Galeguista, a participar activamente nos seus 
órganos internos e na tomada de decisións, como explica Carvalho Calero 
(véxase Fernán-Vello & Pillado Mayor 1986: 77-80). No entanto, no ano 1935 
propicia unha escisión deste partido coa creación de Dereita Galeguista de 
Pontevedra, feito que causou grande decepción entre os principais dirixen-
tes que permaneceron fieis á unidade nacionalista, segundo Beramendi, 
quen considera Filgueira o máximo responsábel e ve no seu comportamen-
to motivos ocultos e tacticistas:

Pero a escisión, aínda que minúscula, só tardou tres días en producirse, 
e chegou encabezada por alguén que permanecera en silencio durante 
todos os debates: Xosé Filgueira Valverde, membro da Secretaría ata a 
III Asemblea e ausente da dirección durante o último período. Filgueira 
xustificaba astutamente a decisión de escindirse non tanto pola deriva 
esquerdizante senón polo suposto sucursalismo en que estaba caendo o 
PG respecto da esquerda española (Beramendi 2007: 1031)7.

Colaborou igualmente na fundación e dirección neses anos dunha revista 
de carácter relixioso, Logos. Boletín Católico Mensual, de que saíron do 

7	 Noutro momento afirma Beramendi (2007: 857) a respecto das discusións dentro do Con-
sello Executivo do PG que “os discrepantes minoritarios nunca presentan un enfrontamen-
to aberto coa maioría, senón que, ou ben acatan con disciplina os acordos, ou ben se 
retraen e non se presentan á reelección como é o caso de Vicente Risco en 1933-1934, ou 
ben marchan do partido sen escándalo nin intentos escisionistas, como Álvaro das Casas en 
1932. A única excepción é o comportamento de Filgueira Valverde en 1935, pero daquela 
xa non era membro da dirección”.

prelo 49 números desde xaneiro de 1931 até a abril de 1936. Estaba inspi-
rada “no maxisterio de Antón Losada Diéguez e no seu Apostolado Social e 
Litúrxico na Igrexa Galega”, sendo “promovida por Labor Galeguista e con-
cretamente por Xosé Filgueira Valverde (pseud. J. Acuña) e Antonio Iglesias 
Vilarelle como instrumento de galeguización do clero” (Beramendi 2007: 
878). Como o propio Filgueira afirma no “Limiar” da edición facsimilar, nos 
obxectivos desta publicación estaba “o inzamento da piedade, sobre ali-
cerces da tradición galega”, “o fomento da devoción ó Señor Santiago”, as 
“advocacións dos nosos santuarios” e a devoción aos “santos galegos”; e 
tiña “unha redacción itinerante: na casa de Iglesias Vilarelle, na miña, fron-
teira da súa, na ‘Labor Gallega’, que presidía García Vidal...”, chegando a 
conseguir en 1935 “duascentas catro suscripcións; delas, unha metade en 
cidades galegas” (Filgueira 1983: XIII-XIV). Embora os seus fins fosen reli-
xiosos, acolle igualmente nas súas páxinas pronunciamentos de fondo po-
lítico, como o manifesto “Afirmación Católica d’ un Grupo de Nacionalistas” 
en prol da autonomía dunha Galiza fiel á tradición católica, asinado tamén 
por Filgueira (Logos 10, 1931, 2-3). Nun artigo coa sinatura “F. V.” de finais 
de 1935 faise voceiro da publicación e reclama unha Galiza baseada no 
espírito cristián, pondo a revista ao servizo de tal obxectivo:

“Logos” súmase afervoadamente a canto poida facerse por espertar o es-
prito litúrxico en Galicia. Quer que as suas colunas acollan acotío novas 
litúrxicas, indicacións, campañas i-estudos que tendan a desterrar vellos 
vezos i-a facer que a nosa cristiandade viva unha vida litúrxica, é decir, 
e soliñamos a redundancia, unha vida cristián (Logos 47, Outono-Nadal 
de 1935, 107).

No entanto, a sublevación militar que non tardou en chegar e que Filgueira 
finalmente apoiaría acabou tamén con ese movemento católico de carácter 
galeguista e coa propia publicación que o pretendía potenciar e alargar.

Estes anos da Segunda República tamén os aproveitou Filgueira para avan-
zar na súa carreira profesional no ensino público, o que o acabará condu-
cindo á cidade amurallada e á súa participación  n’ O Gaiteiro de Lugo. Foi 
no ano 1935 cando conseguiu a Cátedra de Lingua e Literatura Españolas no 
Instituto Balmes de Barcelona, mais por medio dunha permuta, nese mes-
mo ano faise coa praza de igual categoría no Instituto de Lugo, onde toma 
pose o día 8 de novembro e permanece como profesor até ao ano 1940, 
cando por concurso de traslados consegue a praza definitiva no Instituto 
de Pontevedra, do cal logo se converterá en director, cargo en que vai per-
manecer até ao momento da súa xubilación en 1976. Pasa, pois, Filgueira 
os meses previos á guerra e os tres anos de duración desta no exercicio da 

docencia na cidade en que se editaba O Gaiteiro de Lugo, publicación que 
vai coller da súa man no mesmo ano 1936, cando se preparaba o número 
do ano seguinte, que inclúe o “Xuicio do Ano” de 1937 da súa autoría e 
outras novidades introducidas por el.

Alén disto, sabemos que no verán do ano 1937 Filgueira Valverde colabo-
rou coas forzas sublevadas en traballos arqueolóxicos relacionados tamén 
coa guerra, segundo el mesmo conta a Otero Pedrayo en carta de 30 de 
agosto dese ano:

Ya ve Vd. que ni en estas andanzas bélico-arqueológicas en que es-
toy metido, olvido el día del santo de Don Ramonciño. Mucho le he 
recordado en estos días. El trabajo es el mismo de una de nuestras ca-
talogaciones, varían las circunstancias. El monasterio catalogado está 
a lo mejor a unos centenares de metros de las líneas de fuego y en 
vez de encontrar uno todo en el caso metódico de la organización de 
sacristía post-desamortizadora, se encuentra con un auténtico caos 
revolucionario, en que es preciso andar recogiendo esquirlas de una 
obra de Leoni por los suelos durante dos horas y juntando los peda-
zos de una Virgen astillada a hachazos (Filgueira Valverde & Otero 
Pedrayo 2009: 104).

A actividade profesional de Filgueira en Lugo non rompeu o vínculo inten-
so coa súa cidade natal de Pontevedra, onde continuou a manter unha forte 
presenza na vida cultural e social. Após ter contribuído para a fundación do 
Museo de Pontevedra en 1927, foi o seu primeiro secretario durante os anos 
da República e a Guerra Civil, cargo en que permanecería até ao ano 1942, 
cando pasou a se ocupar da dirección. Entre 1927 e 1934 foi igualmente 
xefe da Oficina do Padroado Nacional e secretario provincial; en 1935 exer-
ceu como vogal da Comisión de Monumentos de Lugo –da de Pontevedra 
serao a partir de 1940– e en 1938, coa graduación de tenente, fixo parte do 
Servizo de Defensa e Recuperación do Patrimonio Artístico (García Alén 
1974: 35-36). Non lle faltaron, pois, cargos a Filgueira durante a década 
de 30. E a eles habería que acrecentar outros nos anos da guerra en Lugo 
“como censor-expurgador das bibliotecas públicas e docentes da provincia, 
xunto con outra profesora e inspectora de Ensino Medio de longa traxec-
toria no franquismo, Pura Lorenzana, nada máis comezada a Guerra Civil” 
(Rodríguez Alonso 2014). 

Durante esa década de 30 manifestouse ideoloxicamente a través de tex-
tos escritos que non deixan moito lugar para dúbidas. Antes da guerra po-
demos seguir a súa liña ideolóxica nomeadamente nas colaboracións en 
Logos, onde pon en relevo un pensamento ultracatólico, ultraconservador, 

tradicionalista e galeguista (ou nacionalista galego). Nos anos da guerra 
este mesmo pensamento transparece na súa participación  n’ O Gaiteiro de 
Lugo e, de modo especial, nos tres textos poéticos que constitúen os xuízos 
do ano de 1937, 1938 e 1939, talvez coa única particularidade de que o seu 
carácter galeguista xa deixa de ser equiparábel ao de nacionalista galego 
porque se adhire ao nacional-catolicismo español do chamado Movemento, 
incompatíbel con aquel. Isto é, Filgueira mantén durante a guerra (e logo 
na posguerra) o seu pensamento galeguista, mais desvinculándoo da activi-
dade política e centrándoo exclusivamente no ámbito cultural.

Resumidamente estamos, tanto no caso de Noriega como no de Filgueira, 
perante dous autores que mantiveron a súa coherencia ideolóxica durante 
a Segunda República e a Guerra Civil no relativo á defensa da relixión ca-
tólica entendida desde posicións conservadoras e tradicionalistas propias 
da dereita política. Os dous apoiaron as forzas sublevadas contra a lega-
lidade republicana, mais en canto Noriega non entrou en ningún tipo de 
contradición coa súa liña ideolóxica seguida ao longo de toda a vida pois 
nunca fora galeguista no sentido político do termo, Filgueira deu o seu 
apoio a unha ideoloxía política que se declaraba inimiga do nacionalismo 
e do galeguismo en que militara. Entre apoiar este e as forzas republicanas 
de esquerda a que se unira ou apoiar unha ideoloxía de dereita ultracatóli-
ca, ditatorial e centralista, optou por esta segunda opción porque talvez o 
factor relixioso tivese máis peso para el que o seu compromiso galeguista, 
ao cal nunca renunciou expresamente, aínda que ficou relegado de facto 
cando menos no ámbito da actuación pública. O que vira máis difícil de sa-
ber é se esa adhesión ao franquismo, que é o mesmo que dicir ao nacional-
catolicismo español, se produciu por priorizar a defensa da relixión –por 
convencemento–, por medo a ser represaliado, por oportunismo –afán de 
medrar politicamente8– ou por calquera outra razón.

8	 Véxase ao respecto Amoedo (2010: 305): “José Fernando Filgueira Valverde é o paradigma 
de persoa preocupada por facer carreira política, ao tempo que combinaba os seus inte-
reses cun innegable compromiso coa cultura galega”. Por tanto, podería ser tamén que o 
seu galeguismo nunca pasase de ser cultural, e non político, de modo que a adhesión ao 
franquismo non lle supuxese ningunha renuncia ideolóxica, embora isto case mal coa acti-
vidade que levou a cabo dentro do Partido Galeguista.


